
ʻAʻohe ōpū malumalu e 

kanaaho ai 
na Keoni Chang-Purdy  

 
E kūʻē ana no ke aloha ʻāina i ka hana ʻino ʻana 

mai. 

 

E aho ka make inā hao mai ka makani kōlea a 

lilo ka mana o ka ʻāina. Hoʻi kākou i ke kula i 

mea e loaʻa ai kekahi nohona maikaʻi, a he 

kuleana koʻikoʻi ia i ʻole e nele i nā mea e pono 

ai ke ola ʻana. Akā, pehea ko kākou kaikuaʻana, 

ka mamo hoʻi a Papahānaumoku? 

Hoʻoheno ʻia ka ʻāina e ka poʻe Hawaiʻi akā 

ʻaʻole paha mālama ʻia e kekahi o nā kōlea, a o 

ka pūʻali koa o ʻAmelika ke alakaʻi o ia manu. 

Noho ʻia e lākou he 200,000 mau ʻeka ma 

Hawaiʻi nei a ʻo ka hapa nui o ka ʻāina, he ʻāina 

ia i ʻaihue ʻia e ʻAmelika. Ma Oʻahu nei nō, 

noho ʻia he 25 pākēneka o ka mokupuni e lākou. 

Ua hoʻopahū ia pūʻali koa i ka pōkā ma ka 

mokupuni o Kahoʻolawe a hoʻohiki lākou na 

lākou e hoʻomaʻemaʻe i ua mokupuni nei akā 

ʻaʻole i mālama ʻia ʻo Kahoʻolawe. Noho ia 

pūʻali koa ma Mākua ma ke one o Kākuhihewa a 

mea ia e hoʻihoʻi ʻia ana ia ʻāina akā mau nō ka 

noho ʻana. Holopapa ia pūʻali koa i ʻō i ʻaneʻi, a 

pehea ke ʻano o ia mau ʻāina i kēia mau lā ma 

hope o ka hao ʻana mai o lākou? Inā haʻalele ʻia 

ʻo Mākua e like me ka ʻōlelo paʻa a ka pūʻali 

koa, no wai ke kuleana e mālama i ka ʻāina ma 

hope o ko lākou haʻalele ʻana? Pehea lā kēia 

noho ʻana? ʻAʻole ia he mea maikaʻi, hana wale 

ia pūʻali koa i ko lākou makemake, a ʻaʻole 

maopopo iā kākou ka hapa nui o ka lākou hana. 

Haumia paha ka ʻāina i nā hana like ʻole o 

lākou:  ʻo ka hoʻopahū pōkā ʻoe, ʻo ke kī pū ʻoe, 

ʻo ke kaʻa ʻoe o nā kaʻa like ʻole, ʻo ka lele ʻana 

ʻoe o nā mokulele a me ka moku pinao, ʻo ka 

hehi wāwae ʻoe, ʻo ka hoʻā ahi ʻoe, ʻo ka pae 

ʻana ʻoe o nā moku like ʻole ma ke one, a ia mea 

aku ia mea aku. 

Lōʻihi loa ka noho ʻana o ka pūʻali koa ʻAmelika 

ma Wahiawa a ʻaʻole lākou i hoʻihoʻi i ka ʻāina i 

ka poʻe Hawaiʻi. Aʻo lākou i ka ʻoihana kaua a e 

hoʻomaka ana ka holo ʻana o nā kalaka niuhi he 

300. E hoʻonui ana nō hoʻi lākou i ka ʻāina i 

paʻa iā lākou – loaʻa iā lākou he 1,200 mau ʻeka 

hou aku ma Lihue, ʻo ia hoʻi kahi i kapa ʻia ʻo 

Schofield Barracks i kēia mau lā. E hoʻokumu 

ana nō hoʻi ia pūʻali i kekahi mau ala kapu hou, 

he 71 mau mile ma Oʻahu a me ka mokupuni o 

Keawe ma Pōhakuloa, a e hoʻokumu ʻia kekahi 

mau kahua no ke kī pū ʻana. 

No ka poʻe Hawaiʻi, he wahi kapu ʻo Lihue. He 

25 mau hanauna ma hope mai o ka wā o Wākea, 

hānau ʻia ʻo Kapawa ma ia wahi, a lilo ihola ʻo 

ia i aliʻi no Oʻahu. ʻO ia hoʻi ke aliʻi nui mua loa 

o Oʻahu nei. Ma mua o kona noho aliʻi ʻana, 

ʻaʻole loaʻa nā kūlana aliʻi like ʻole; ua like ko 

lākou mana no ka noho aliʻi ʻana. Ma hope o 

kona eʻe ʻana aʻe i ka noho aliʻi ua hoʻokaʻawale 

ʻia nā kūlana aliʻi a o nā lō kekahi kūlana aliʻi i 

kupu mai i ia wahi. He aliʻi koʻikoʻi loa ka lō, a 

kapu nō hoʻi ia wahi i nā lō. Na lākou i mālama 

maoli i nā kapu a pau. Ke ʻimi kekahi aliʻi i 

kekahi aliʻi no ka noho ʻana he kāne a he wahine, 

a ʻaʻole loaʻa ma kona ʻāina ponoʻī, ʻimi aku ia 

aliʻi i Lihue e mea e loaʻa ai kāna kokoʻolua. Ua 

ʻike ʻia, ʻo Lihue kahi o nā lō i noho ai a ʻike ʻia 

he mana wale nō ko ka lō. I kēia mau lā, na ka 

pūʻali koa e kāʻili nei i nā kuleana a pau o ia 

ʻāina. Aloha nō! Inā hoʻomaʻamaʻa ka pūʻali koa 

i ke kī pū ʻana, ka hoʻopahū pōkā, a pēlā aku, 

pehea e mālama ai ka poʻe Hawaiʻi i ia mau 

ʻāina? 

 

He ʻāina ʻo Mākua na kākou e pūlama ai. 

Ua ʻike anei ʻoukou iā Lihue mai uka iho? Ua 

ʻike maka i ka uka o Waikāne? Hele kino paha i 

uka o Mākua? Mau nō ka noho ʻana o ka pūʻali 

koa i ia mau wahi a me kekahi mau ʻāina ʻē aʻe 

he nui wale, akā i ka wā hea e hiki ai iā kākou, 

ka poʻe Hawaiʻi, ke ʻike maka a mālama pono i 

ia mau ʻāina? Poina ʻia kākou kekahi mau 

moʻolelo no nā wahi o ka pūʻali koa e noho ana, 

poina paha iā kākou ko kākou pilina me nā 

mamo a Papa lāua ʻo Wākea. ʻAʻole maopopo iā 

kākou ka hapa nui o ka hana o ka pūʻali koa 

ʻAmelika ma ko kākou ʻāina, a o kekahi, ʻaʻole 

hoʻihoʻi lākou. E nā kiaʻi o ka pae ʻāina o 

Hawaiʻi, na ka ʻāina e hānai mai iā kākou no 

laila he aha kā kākou e hana ai? E aho paha ka 

make inā hala ko kākou kaikuaʻana.  

Ke Kukui ʻĀ Mau o ke Awakea  
na Iwalani Inouye  

 

I ke kukui e ʻā mau i ke awakea, ua hānau ʻia 

kekahi mamo o Iwikauikaua. Ma Puowaina ʻo 

Lydia Liliʻu Loloku Walania Kamakaeha i 

hānau ʻia ai na Analea Keohokālole lāua ʻo 

Ceasar Kapaʻakea, ʻo ia hoʻi kona mau mākua. E 

like me nā mea kuluma o nā ʻohana i Hawaiʻi 

nei, lawe hānai ʻia ʻo Liliʻu e Laura Konia lāua 

ʻo Abner Pākī ma hope o kona hānau ʻana. Lilo 

ʻo Bernice Pauahi i kaikuaʻana no ua pēpē nei. 

Akā kamaʻāina kona mau mākua lūauʻi iā Liliʻu, 

a ua kipa lākou kekahi i kekahi. 

Mai kona wā kamaliʻi, paʻa ka manaʻo o Liliʻu i 

ka hīmeni ʻana a me ka haku mele ʻana. I ke 

kula o nā keiki aliʻi, ʻo ia kai hoʻomaopopo i ka 

heluhelu ʻana i ka hua mele a me ka hoʻokani 

piano ʻana. ʻO kēia ka ʻike mua ʻana i kona 

makemake no ia ʻano mea. Mai ia manawa a 

hiki i ka manawa i hala ai ʻo Liliʻu, ua haku ʻia 

nā mele he nui e ia. Nāna no i haku i nā mele ʻo 

Aloha ʻOe, Ke Aloha o Ka Haku, Kuʻu Pua i 

Paoakalani, a pēlā aku. Lilo ʻo ia i haku mele 

kaulana no nā makahiki 1800. A i kēia 

au,  hoʻomanaʻo ʻia kāna mau mele e nā kanaka i 

Hawaiʻi nei a me nā  ʻāina ʻē. 

I kona wā ʻōpio, ua hoʻohihi ʻelua kānaka, ʻo 

Lunalilo lāua ʻo John Dominis, iā Liliʻu. ʻO 

Lunalilo ka mua i noi mai iā ia e lilo i wahine 

hoʻāo nāna. Ma mua ua hōʻole ʻo Liliʻu iā ia akā 

i ka manawa ʻo Lunalilo i noi hou ai ua ʻae ʻo ia. 

Akā naʻe, ʻaʻole i liʻuliʻu a hōʻole hou akula ʻo 

ia i ke noi ʻana a Lunalilo. A laila, ʻiʻini ʻo Liliʻu 

iā John Dominis. Aloha nō ʻo Liliʻu iā Dominis 

a i ka lā 16 o ka mahina o Kepakemapa i ka 

makahiki 1862, ua hoʻāo pū lāua. Noho lāua ma 

ka hale ʻo Wakinekona me ko Dominis 

makuahine a ua piha nā makahiki he 

iwakāluakūmāiwa i ko lāua hoʻāo ʻana.  

He ʻahu ʻula kēia no 

Liliʻuokalani. 

Ma hope o ka hala ʻana 

o kona kaikunāne ʻo 

Kalākaua, haʻakoi ʻia ka 

pua kalaunu e piʻi i ka noho aliʻi. I ka lā 29 o 

Ianuali, MH 1891, lilo ʻo Liliʻu ka mōʻi wahine 

no ke aupuni o Hawaiʻi. ʻO ka hoʻoikaika ʻana a 

me ka mālama ʻana i ke aupuni o Hawaiʻi ka 

makemake o ua mōʻī wahine nei. No laila, ua 

hoʻomaka ʻo ia e kākau i ke kumukānāwai hou 

no kona mau kānaka Hawaiʻi. Akā naʻe, iā ia i 

hoʻomaka ai e hoʻoikaika i ka poʻe Hawaiʻi, hele 

a huhū nā haole waiwai. I ko lākou manaʻo, e 

kāʻili ʻia paha ka mana o lākou e ka hana o 

Liliʻuokalani. ʻO kēia ka makamua o ka manaʻo 

ʻino o lākou e kāʻili mai i ke aupuni o Hawaiʻi a 

ʻo ia ka pilikia nui o kēlā au. A laila, puka maila 

ka ʻōhumu kipi a ia mau kānaka ʻauʻa a ʻālunu iā 

Liliʻu. Ua puni ka poʻe Hawaiʻi a me kekahi 

poʻe i ʻAmelika i ka ʻōlelo a nā kānaka mahiʻai a 

me nā mea ʻoihana. A i ka lā 17 o Ianuali MH 

1893 ua eo ke aupuni o Hawaiʻi i kēlā poʻe 

ʻāpiki launa ʻole. ʻAʻole ʻo Liliʻuokalani i 

makemake e make kona poʻe i ka haunaele a me 

ka ʻaʻaki ʻino o kēlā mau naheka. ʻAʻole ʻo ia 

makemake e kahe ka wai ʻulaʻula o Hawaiʻi, e 

like me ka kaua ma Kepaniwai. ʻO kēia ke kumu 

ona i haʻalele ai i ka noho aupuni. 

ʻO ke keʻena kēia i hoʻopaʻa ʻia ai o Liliʻu e nā 

kānaka hoʻokahuli aupuni. 

Ma hope o ia hana 

ʻino ʻana mai, 

kaumaha loa ke 

aupuni o Hawaiʻi 

nei. Kūʻē aku 

kekahi mau Hawaiʻi 

i nā haole a ma muli 

o ia hana, ua hopu a 

lawe pio ʻia ʻo 

Liliʻu a paʻa aku i 

hoʻokahi lumi 

hakahaka o ka hale 

aliʻi ʻo ʻIolani. Paʻa 

ka puka i ka laka ʻia 

no ʻewalu mahina a 

ʻaʻole hiki ke kipa ʻia ʻo ia e nā kānaka. Akā i 

kekahi manawa, loaʻa iā ia nā pua i wahī ʻia i ka 

nūpepa. Hiki iā ia ke heluhelu i ia nūpepa a ʻike 

ʻia ka hana o waho a me ke aloha o kona poʻe iā 

ia. A ma hope o kona hoʻokuʻu ʻia ʻana mai ka 

hale aliʻi ʻo ʻIolani, ua hoʻopaʻa ʻia ʻo ia ma ka 

hale Wakinekona no ʻelima mahina. A pau kēlā, 

ʻaʻole hiki iā ia ke haʻalele iā Oʻahu nei no 

ʻewalu mahina. ʻO kēia ke au kaumaha launa 

ʻole no Liliʻuokalani a me kona mau kānaka 

Hawaiʻi.  

Ma hope o ka hoʻokahuli ʻia ʻana o ke aupuni o 

Hawaiʻi, maʻalahi ka lilo ʻana o Hawaiʻi i moku 

ʻāina no ʻAmelika no ka mea he mana ko nā 

haole i neʻe i Hawaiʻi nei a waiwai a ʻāpiki nō 

lākou. No laila, i ka lā 7 o Iulai i ka makahiki 

1898, ua pūlima ka pelekikena ʻo McKinley i ka 

palapala e kāʻili loa ʻia ai o Hawaiʻi e ʻAmelika. 

Ma hope o kanaono makahiki, ua lilo ka pae 

ʻāina mai ka mokupuni o Keawe a Niʻihau ʻo 

Kahelelani he moku ʻāina no ka ʻāina ʻē.  

I ke au o ka mōʻī wahine ʻo Liliʻuokalani, ʻaʻole 

hoʻihoʻi ʻia ka ʻāina ʻōiwi o Hawaiʻi nei. I ka lā 

11 o Novemapa i ka makahiki 1917, ua hala ka 

mōʻī wahine o Hawaiʻi. Piha nā makahiki he 

kanahikukūmāiwa iā ia. ʻAʻole ʻo ia i ʻike maka 

i ke kū hou ʻana o kona poʻe Hawaiʻi i ka moku. 

Akā naʻe e ʻā mau nō ke kukui i ko kākou au a i 

ke au o kā kākou mau keiki. E ʻonipaʻa kākou i 

ka ʻimi naʻauao a e hoʻomanaʻo i ko kākou mōʻī 

wahine hiwahiwa. 

He ʻŌlelo Koʻikoʻi i nā Mekia 

ʻŌlelo Hawaiʻi  
na Kaluhialoha Eldridge  

 

Welina mai e nā makamaka mekia ʻōlelo 

Hawaiʻi a me nā haumāna ʻē aʻe e hoihoi i ka 

ʻimi naʻauao ʻōlelo Hawaiʻi! I ka makahiki ʻelua 

kaukani a me ʻehā au i puka aku ai mai ke kula 

nui o Hawaiʻi ma Manoa, a loaʻa nā kēkelē 

laepua ʻelua: ʻo ka ʻōlelo Hawaiʻi a me ka ʻike 

Hawaiʻi. Eia naʻe, ua kaumaha koʻu naʻau i ke 

kū ʻana o ka hoʻonaʻauao ʻia ʻana oʻu.  

Ka puka ʻana o nā Hawaiʻi i ke kula nui nei, 

Mei 2006 

 

ʻAkahi nō a hoʻokumu ʻia ke kūlana laeoʻo 

ʻōlelo Hawaiʻi, ʻo ia hoʻi ka polokalamu M.A. 

ma ka ʻōlelo Hawaiʻi, ma ke kula nui nei i ke 

kau Hāʻulelau o kēlā makahiki aku nei. Ma ia 

manawa nō au i hoʻomaka hou ai i kaʻu ʻimi 

naʻauao ʻana ma ua kūlana nei. ʻO au kekahi o 

nā haumāna laeoʻo ʻōlelo Hawaiʻi mua loa ma 

ke kula nui nei. Ua piha koʻu naʻau i ka hauʻoli i 

ka hoʻomau ʻana i ka lua o kaʻu mau ʻōlelo i hiki 

ke hoʻopuka ʻia aku, ʻo ia nō ka ʻōlelo mai ko 

kākou poʻe kūpuna mai. 

 

No laila, ʻo koʻu makemake, ʻo ia nō ke koʻikoʻi 

ʻana aku i nā haumāna mekia ʻōlelo Hawaiʻi e 

lilo i mau haumāna laeoʻo ʻōlelo Hawaiʻi kekahi. 

Nele nā kula like ʻole i nā kumu ʻōlelo Hawaiʻi 

ʻole. ʻOiai ʻimi ʻia nā kumu ʻōlelo Hawaiʻi, e 

aho ka loaʻa ʻana mai o ke kēkelē laeoʻo. Pono 

ka loaʻa ʻana o nā kēkelē like ʻole i nā ʻōiwi a 

me nā kānaka i hiki ke hoʻopuka aku i ka ʻōlelo 

makuahine o kēia pae ʻāina: ʻo ke kēkelē laepua 

ʻoe, ʻo ka laeoʻo ʻoe, a ʻo ka laeʻula ʻoe kekahi. 

 

Ma o kēia mau mamo e ola ai nā iwi kupuna.  

ʻAʻole kēia he ʻōlelo e 

koʻikoʻi wale ai iā ʻoukou 

pākahi a pau; he pono kēia! 

He kuleana ko kākou e 

mālama a e hoʻomau i ka 

ʻōlelo Hawaiʻi. Ke 

hoʻopuka ʻia aku ka ʻōlelo a 

ko kākou poʻe kūpuna, 

haʻaheo lua ʻole lākou i ko 

kākou ʻonipaʻa ʻana i ka 

ʻōlelo Hawaiʻi. ʻAʻole na kākou i koho i ka pāpā 

ʻia ʻana o ka ʻōlelo Hawaiʻi i ka makahiki 1896, 

eia naʻe, hiki ke hoʻoponopono ʻia ka hopena. 

Mai poina, ua pāpā ʻia ka ʻōlelo Hawaiʻi, ʻaʻole 

e ʻōlelo ʻia e ko kākou poʻe kūpuna, akā ua noa i 

kēia mau lā. Poina paha iā kākou ko kākou 

pōmaikaʻi, ʻo ia hoʻi, hiki ke aʻo ʻia aku a aʻo ʻia 

mai ka ʻōlelo Hawaiʻi ma nā kula like ʻole. 

Pono paha iā kākou ke hoʻomaopopo i ka 

hoʻopaʻi ʻia ʻana o ko kākou poʻe kūpuna i ka 

lākou hoʻopuka ʻana aku i ko lākou ʻōlelo ponoʻī. 

Iā lākou ma ke kula, ua kauoha ʻia e ʻōlelo 

Pelekane wale nō lākou o pau nā waha o nā 

keiki i ka leki ʻia. Ua komo ʻia nō hoʻi nā hale o 

nā haumāna no ka hoʻopaʻi ʻana aku i ko lākou 

poʻe mākua no ka mālama ʻana i ka ʻōlelo 

Hawaiʻi ma ka hale. He minamina ka moʻolelo o 

ka ʻōlelo Hawaiʻi a pono iā kākou a pau ke 

hoʻomaopopo i ia moʻolelo, i mea e holomua ai 

ka ʻōlelo Hawaiʻi. Inā ʻaʻole maopopo iā kākou 

ka moʻolelo piha o ka ʻōlelo Hawaiʻi, pehea 

kākou e kūlia ai i ka nuʻu? 

I kekahi lā ma kaʻu papa, ua nīnau aku au i kaʻu 

poʻe haumāna, "No ke aha mai i ʻaneʻane 

nalowale ai ka ʻōlelo Hawaiʻi?" Ua pūʻiwa au i 

kekahi o nā pane. ʻAʻole lākou i ʻike i ke kumu i 

emi ai ka nui o nā kānaka i hiki ke ʻōlelo 

Hawaiʻi. Ma hope o kaʻu wehewehe ʻana i ke 

kānāwai nāna i pāpā i ka ʻōlelo Hawaiʻi ma nā 

kula, ua pūʻiwa maila lākou. A laila, ua 

wehewehe au i ka hoʻopaʻi ʻia ʻana o ko lākou 

poʻe kūpuna a ua hiki ke ʻike ʻia ka ʻeha o ko 

lākou mau naʻau. He mea nui ka ʻōlelo Hawaiʻi, 

akā he mea nui ka haʻi ʻana i ka moʻolelo o ka 

ʻōlelo Hawaiʻi, i ʻeha ai ka naʻau. Ma hope o 

koʻu lohe mua ʻana i ia pāpā ʻia ʻana o ka ʻōlelo 

Hawaiʻi, ua ʻeha ka naʻau, akā ua piha maila 

hoʻi i ka hoihoi e aʻo mai i ka ʻōlelo Hawaiʻi. Ke 

hoʻopuka ʻia ka ʻōlelo Hawaiʻi e kākou, ʻaʻole 

no kākou wale nō ka hauʻoli, akā hauʻoli ko 

kākou poʻe kūpuna i hala aku he mau makahiki 

aku nei. 

Nā kauka hou o Kawaihuelani: Kapa Oliveira 

lāua ʻo Laiana Wong. 

 

ʻO ia ke kumu no kaʻu hana ʻana ma ke ʻano he 

kumu a no kaʻu komo ʻana i ia polokalamu 

laeoʻo ʻōlelo Hawaiʻi, i holomua ai ka ʻōlelo 

makuahine. ʻAʻole noʻu wale nō ka hauʻoli a me 

ka haʻaheo; no kākou a pau ia, a no ka poʻe 

kūpuna kekahi. Mai nō a noʻonoʻo, "Ua puka au, 

a lawa kēlā!" Eia nō kekahi ʻōlelo noʻeau e 

noʻonoʻo iho ai. Na wai hoʻi ka ʻole o ke akamai, 

he alanui i maʻa i ka hele ʻia e o'u mau mākua! 

E hele a maʻa kākou i ia ala. 

 
E ka makamaka heluhelu, e hōʻike mai i kou 

akamai! Na wai i ʻōlelo mua i ia ʻōlelo noʻeau o 

luna? E hoʻouna mai i kau pane: 

luna@kauluhoi.org  -LH 

 

mailto:luna@kauluhoi.org

Ola nā Iwi  
na Kenji Rasmussen  

 

He moʻolelo kēia no Ola nā Iwi. He huakaʻi 

ʻōlelo Hawaiʻi ʻo Ola nā Iwi. Ua mākaʻikaʻi pū 

nā haumāna o ia papa no ʻumi lā a ua loaʻa mai 

ʻeono ʻai o ke kulanui. Ua hele kēia papa i ka 

mokupuni o Hawaiʻi i kēia makahiki. Ua 

kaʻahele mākou i nā wahi pana like ʻole a puni 

ka mokupuni. Eia kekahi moʻolelo. 

Ka hālāwai ʻana a me ka noho ʻana  

o mākou ma Waipiʻo  

E noho ana au ma kaʻu pākaukau, a ua ʻupu aʻe 

ka manaʻo e pili ana i koʻu kau wela. E 

hoʻohāliʻaliʻa ana au i nā mea e pili ana iā Ola 

nā Iwi a me ka lā mua. Ua hōʻea mākou i Hilo i 

ke kakahiaka nui. E kali makaʻu ana au i ka 

launa ʻana. I ia manawa ua launa au me nā 

wāhine o ke kula nui ma Maui. Ua makaʻu ko 

lākou mau maka e like me aʻu. Ua kamaʻilio 

mākou no kekahi manawa e pili ana no ka 

huakaʻi. A laila, ua hiki maila kekahi kalaka 

keʻokeʻo a me kekahi kaʻa ʻōmaʻomaʻo. Puka 

maila he kāne mai ke kalaka mai. “ʻO Kalani 

koʻu inoa,” kāna i ʻī mai ai. Me kāna ʻōlelo, 

ua  hoʻomaka ka hana hoʻopīhoihoi.  

Eia nō nā hoa huakaʻi moku ʻo Ola nā Iwi 2006. 

 

Ua hāʻawe mākou i ka mākou ukana i ke kalaka 

a ua haʻalele mākou e hui ai i nā haumāna no 

Hilo. Ma hope o ka hoʻolauna ʻana, ua holoholo 

kaʻa mākou i ke awaawa o Waipiʻo.  

Penei kaʻ ikena mai luna a lalo o ke awaawa o 

Waipiʻo o nā pali alo lua. 

 

Ia mākou i hōʻea ai ma ke awaawa o Waipiʻo, ua 

nānā iho au ma ke awaawa e waiho ana a ua 

manaʻo au i ka ʻōlelo noʻeau, Na pali alo lua o 

Waipiʻo. Uʻi nō ke kahua. Hiki ke ʻike ʻia ka wai 

huʻihuʻi o Hiʻilawe a me nā loʻi mai ʻō a ʻō. Ma 

hope o ka noho ʻana ma ke kahua hoʻomoana, ua 

aʻo au e pili ana i ka lua wai ʻole a me ka ʻauʻau 

ʻana a me ka hoʻonohonoho ʻana. ʻElua kupa o 

nā oka lāʻau e uhi ai ka lua a ʻaʻohe kuāua. Auē! 

He ʻino!!! Me he mea lā, ua make au a hele 

akula i ke kehena ma ke alo o ke kepelō.  

Ma hope o ka hoʻomaka makaʻu ʻana o ke 

kaʻapuni ʻana, komo akula mākou i ka hana ma 

ka loʻi kahiko. Ua kāpili hou mākou i ka pā 

pōhaku. Ma hope o ka hana, hele akula mākou i 

ke kahawai no ka ʻauʻau wai ʻana. Ua lana koʻu 

manaʻo he wai mehana ia, akā ʻaʻole loa i 

mehana ka wai. He keu a ka huʻihuʻi, Auē! He 

ʻino!!! Makemake wale nō au e hoʻi i ka hiamoe 

no ka mea ʻeha koʻu nui kino.  

Akā, i ia lā aʻe ua ulu aʻe koʻu mahalo no ia 

ʻāina. Ua luana au i ka hana ʻana i nā loʻi a me 

ka hele wāwae ʻana mai kekahi wahi i kekahi. 

Ua manaʻo au e pili ana i koʻu poʻe kūpuna a me 

ko lākou hana ʻana i ka ʻāina e like me aʻu. Ua 

maikaʻi ia. A laila, ua hele wāwae mākou i ka 

wailele ʻo Hiʻilawe. Kapa akula au i inoa no ia 

hele wāwae mamao ʻana, ʻo ia hoʻi ka naue e 

make ai nā kanaka momona. Ua piʻi mākou i nā 

pōhaku paheʻe, ua lanakila mākou i nā pali 

halehale. Iā mākou i hōʻea ai ma Hiʻilawe, ua 

ʻike maka au i ka wailele uʻi. Ua ilihia au i ka 

mana o ia ʻāina. Noho ihola au i ka pōhaku a 

hoʻopaʻa ihola au i koʻu mau maka. Ua hoʻolohe 

au i ka wai kōʻieʻie o Hiʻilawe. Ua puka mai ka 

lā iā mākou i haʻalele ai iā Waipiʻo. Nui koʻu 

aʻo ʻana e pili ana iaʻu. Ua aʻo au i ka moʻolelo 

o nā kānaka no Waipiʻo. Makemake hoʻi au e 

kipa hou i kekahi lā.  

ʻO Hiʻilawe ia, wailele māhoe hone i ka pali. 

 

He hoʻomaka kēia o kekahi moʻolelo kūmau e 

pili ana i nā hana hoʻopīhoihoi o Ola nā Iwi. E 

nā makamaka heluhelu, e heluhelu mai no ka 

lele ʻana mai nā pali, ka huakaʻi ʻana i kahi i 

make ai o Kāpena Kuke, a pēlā aku. 

Hoʻopīhoihoi kēlā ʻano mea.  

 

E ka mea heluhelu ē, eia he mau laina mele i 

haku ʻia no Waipiʻo. 

Heha Waipiʻo i ka noe. 

Kū maka ka ʻikena o Hiʻilawe. 

Ua paʻa paha kekahi mele ʻē aʻe iā ʻoe? A i ʻole, 

he haumāna paha ʻoe i huakaʻi pū aku i kēia 

hana kupaianaha o Ola nā Iwi? Inā pēlā, e 

hoʻokomo mai i kou mau manaʻo a me ka 

hāliʻaliʻa ʻana i nā lā hoʻohialaʻai o ka huakaʻi 

ʻōlelo Hawaiʻi. Malia paha na kāu moʻolelo e 

huki koke i ka maka o ke kaikaina, a ulu aʻela 

kona hoihoi e kau i ka waʻa mākaʻikaʻi o ka poʻe 

ʻōlelo Hawaiʻi!  -LH 

 

Kū mai ʻo Kalani ʻAimoku  
na Kauahaʻao  

 

ʻO Liliʻu Loloku Walania Wehiwehi Kamakae-

haokinau ke aliʻi wahine i hānau ʻia i ka lā ʻelua 

o Kepakemapa, MH 1838. I ka lā ʻelua o 

Kepakemapa i kēia makahiki nei, ua hui pū ka 

poʻe aloha ʻāina e kūpaʻa ma hope o Liliʻu a e 

hoʻohanohano hoʻi iā ia i kona lā o ka hānau ʻia 

ʻana. 

 

Iā Kuʻuipo Kumukahi mā e hīmeni mai ana, 

hula maila nā keiki o ka Hālau Hula Olana i 

kekahi mele no Liliʻu. Hū ka wela o ka lā! Akā 

ikaika nā wāwae o ia mau keiki i ka hula ʻana, a 

ua nani nō ke ʻike aku. 

 

 

Ua piha nō ka pā ʻoluʻolu ʻo ʻIolani i nā kānaka 

he mau haneli, a e like me kā Liliʻu i kauoha ai i 

kona poʻe i nā lā o ka hoʻokahuli aupuni, ua hui 

nō nā ʻōiwi me ke aloha a me ka maluhia. 

 

He nui wale nā makamaka ʻōiwi i hiki aku i laila 

no ia lā hoʻoheno. ʻIke ʻia nā maka kaulana ʻo 



PUKE 6, HELU 1 KA ULU HOI 15 KEPAKEMAPA, 2006 

 

7 
 

Aaron Mahi, Kuʻuipo Kumukahi, Victoria Holt-

Takamine, a me Keola Lake kekahi. Ma mua iki 

o ke kū ʻana o ka lā i ka lolo, ua ākoakoa nā 

kānaka o laila ma ke alapiʻi mua o ka hale aliʻi. I 

ia manawa nō i hiki mai ai ʻo Keola Lake, a 

hāpai ʻia aʻela ka leo oli o ke anaina. ʻO ia oli 

ʻana aku a me ka hīmeni pū ʻana i ka Mele ʻAi 

Pōhaku kai lilo i makana aloha no ia mōʻī ʻo 

Liliʻu. Ua ʻaʻa nō hoʻi nā ʻōlapa like ʻole i ka 

hula, i mea e olioli ai kanaka a i lohe ʻia nā mele 

kaulana i haku ʻia no ko kākou aliʻi. 

Eia kekahi mele inoa i haku ʻia no ka hānau ʻana 

o Liliʻu. ʻAʻole i lohe ʻia ma ka hui ʻana o nā 

kānaka i ka hale aliʻi, akā he mea i pili nō i ka 

manaʻo o ia lā. 

Ku mai ʻo ka lani ʻaimoku  

I hānau ʻia i ʻIkuwā 

Ka ʻōnohi lani o ke kapu 

Kapukapu wale ka wahine no ka  

  hiwahiwa a Papa 

No Papanuihānaumoku 

No ka hono aʻo Piʻilani 

Me ka pali kapu o Kakae 

No ka heiau o Pakaalana 

Kapu ʻia wehi no ka lani 

Ka uila me ka hekili 

Ke ānuenue pio i ka lewa 

Ka pūnohu ʻula i ka lani 

Ka ua koko i ka moana 

E lei ʻia ko wehi hanohano 

E Liliʻu o Loloku i ke kapu. 

He inoa no Liliʻuokalani. 

_____________________ 

E ka makamaka heluhelu, i ka lā 2 o 

Kepakemapa i hui pū ai ka poʻe aloha ʻāina i ka 

hale aliʻi o ʻIolani no ka hoʻohanohano ʻana iā 

Liliʻu i ka lā o kona hānau ʻia ʻana. E nānā aku 

ka maka i ka ʻaoʻao 5 o Ka Ulu Hoi nei i ʻike ʻia 

nā kiʻi a me nā moʻolelo pōkole no ia lā. A e 

leka mai paha i kau mea i ʻike ai ma laila. – LH 

Kaulana loa kēia wahine ʻo Momi Kepilino i ka 

hula ʻana. I kēia mau kiʻi, e hula ana ʻo ia i ke 

mele aloha ʻāina i kapa ʻia ka Mele ʻAi Pōhaku. 

Na Ellen Wright Prendergast i haku i ia mele i 

ka makahiki 1893, a mau nō ko kākou mele ʻana 

aku i kēia mau lā. 

Ua ʻike ʻia nō hoʻi nā maka kaulana ʻo Aaron 

Mahi, Victoria Holt-Takamine, a me Helene 

Woodward. Na Mahi i alakaʻi mai i ke mele ʻana 

iā "Kaulana Nā Pua." Hōʻike mai ʻo Woodward 

wahine i kona kālena hoʻokani pila nui. A lawe 

pū maila ke kumu hula ʻo ʻAnakē Vickie i kāna 

poʻe haumāna. Hula pālua ʻia ke mele ʻo Liliʻu e 

lākou. He hula ʻōlapa kai ʻike mua ʻia, a o ka 

hula auana kona muli. 

 



PUKE 6, HELU 1 KA ULU HOI 15 KEPAKEMAPA, 2006 

 

8 
 

  

Liliʻu E, noho nani mai 

Ko kino e kiʻi milimili 

 

Ko maka e nōweo nei 

Ko papalina e kukū ana  

 

Ko poʻohiwi, ani peʻahi 

Ko poli e, nahenahe wale  

  

Ko kuli e nuku mōʻī ʻoi 

Ko wāwae e pahu ai i luna 

 

E ō e Liliʻu i kou inoa 

Ka hae kalaunu o Hawaiʻi nei.  

 

 

 

 

__________________________________ 

 

 
 

ka ulu hoi 
Mānoa, Kona, Oahu-a-Lua 

Keoni Chang-Purdy 

Kaluhialoha Eldridge  

Iwalani Inouye 

Kenji Rasmussen  

 

Kahikina de Silva, luna alakaʻi 

 


